
[A8v] Que aucunement descouvrir
Le secret d’entre vous et moy.
Par quoy vous pry en bonne foy
Qu’il vous plaise moy esprouver:
Vostre amour vouldroye recouvrer
Et estre vostre doulx amy.
La Dame
Beau chevalier, je vous empry:
Ne me requerez villennie,
Mais faictes d’autre part amye,
Car tantost l’aurez belle et gente
Se mettre y voulez vostre entente.
Vous estes beau, doulx et poly,
Saige, courtoys et bien joly.
Digne vous estes d’estre aymé
Et aussi d’estre ami clamé:
Par quoy je vous vouldroye prier
Que ne me veuillez engigner
S’ainsi est que m’amour vous donne.
Le Chevalier
Helas, ma dame chere et bonne,
De certain croyez fermement:
Mourir vouldroys cruellement
Avant que je vous feisse tort.

